
ABSTRAK

Kajian ini berkaitan kesan penggunaan Nahu Wazifi dalam meningkatkan kemahiran
bertutur dalam kalangan pelajar tingkatan lima bukan berbahasa Arab di Sekolah
Menengah Agama di daerah Pendang, Kedah. Kebanyakan pelajar tidak dapat
menyebut huruf dan perkataan dengan betul dalam Bahasa Arab serta tidak mahir
menggunakan kaedah Nahu dalam percakapan. Penyelidik telah mengemukakan
beberapa persoalan, iaitu: Apakah persepsi pelajar yang bukan berbahasa Arab
mengenai penggunaan Nahu Wazifi? Apakah tahap kemampuan pelajar menggunakan
Nahu Wazifi? Apakah masalah yang dihadapi oleh pelajar ketika bertutur dalam
Bahasa Arab? Apakah kesan pembelajaran Nahu Wazifi terhadap pertuturan dalam
kalangan pelajar bukan berbahasa Arab? Kajian ini bertujuan mengetahui persepsi
pelajar terhadap pengajian ilmu Nahu, mengetahui tahap penguasaan pelajar dalam
pembelajaran ilmu Nahu, mengenal pasti masalah-masalah yang dihadapi oleh pelajar
ketika berkomunikasi dalam Bahasa Arab dan mengetahui kesan pembelajaran Nahu
ketika berbual dalam kalangan pelajar. Penyelidik telah menggunakan pendekatan
deskriptif dan analisis. Sebanyak 140 orang pelajar tingkatan lima dari lima buah
Sekolah Menengah Agama di daerah Pendang, Kedah telah dipilih sebagai sampel
kajian. Kemudian penyelidik mengumpulkan maklumat mengenainya dan
menganalisa maklumat dengan memaparkan dan membincangkannya. Kajian ini
menggunakan soal selidik bagi mendapatkan data kajian dan memproses data yang
diperolehi dengan menggunakan Skala Likert. Dapatan kajian menunjukkan bahawa
para pelajar mengetahui kepentingan menguasai tajuk-tajuk ilmu Nahu Wazifi untuk
memahami Bahasa Arab. Kajian ini juga menunjukkan tahap penguasaan pelajar
terhadap pembelajaran Nahu Wazifi adalah di tahap sederhana. Namun begitu,
terdapat beberapa masalah yang dikenal pasti yang dihadapi oleh pelajar ketika
berkomunikasi menggunakan ilmu Nahu yang dipelajari. Bagi memastikan para
pelajar dapat menggunakan ilmu Nahu yang dipelajari ketika berkomunikasi dengan
baik, penyelidik ingin mengajak para sarjana dan penyelidik lain untuk memberi
perhatian kepada kajian Nahu Wazifi. Terdapat beberapa topik yang memerlukan
kajian dan penyelidikan lanjut seperti mengkaji kesan perkembangan kemahiran Nahu
Wazifi dalam kemahiran membaca dan menulis terhadap pelajar sekolah menengah.

